
ABSTRAK

Kajian ini meneliti Istiadat Menjunjung Duli Orang Kaya-Kaya Panglima Kinta Seri Amar Bangsa Diraja
di Negeri Perak sebagai manifestasi penting warisan diraja Melayu. Penyelidikan ini didorong oleh
kekurangan kajian komprehensif yang meneliti struktur tatacara serta simbolisme adat istiadat diraja
Perak melalui pendekatan antropologi. Sehubungan itu, kajian ini bertujuan merungkai struktur istiadat
sebagai suatu bentuk “teater kuasa” di samping menganalisis makna simbolik elemen material dalam
konteks kelestarian budaya. Kajian ini menggunakan pendekatan kualitatif dengan menggabungkan
analisis manuskrip istana, dokumen sejarah serta pemerhatian lapangan yang disokong oleh temu bual
mendalam bersama Orang Besar Istana. Kerangka teori kajian dibina melalui sinergi model rites of
passage oleh Arnold van Gennep, simbolisme interpretatif Clifford Geertz serta konsep liminaliti Victor
Turner. Dapatan kajian menunjukkan bahawa istiadat ini berfungsi sebagai strategi pengurusan impresi, di
mana disiplin tubuh melalui posisi kiam dan mengintai memvisualisasikan ketaatan mutlak serta
menegaskan jarak sosial antara pembesar dan raja. Tindakan melucutkan keris melambangkan penyerahan
keselamatan diri kepada naungan Sultan, manakala penganugerahan Pacak Ketor dan sentuhan Pedang
Cura Si Manja Kini berperanan sebagai teks budaya dalam pemindahan autoriti diraja. Selain itu, fasa
menyeberangi Sungai Perak serta pematuhan pantang larang tertentu ditafsirkan sebagai detik liminaliti
yang mengukuhkan identiti teritorial pembesar dengan wilayah naungannya. Secara keseluruhan, istiadat
ini memperkukuh falsafah Waad dan Daulat serta kepentingan pemeliharaan warisan budaya tidak ketara.

ABSTRACT

This study examines the Istiadat Menjunjung Duli Orang Kaya-Kaya Panglima Kinta Seri Amar Bangsa
Diraja in the state of Perak as a significant manifestation of Malay royal heritage. The research is
motivated by the limited number of comprehensive studies analysing the procedural structure and
symbolic meanings of Perak’s royal ceremonial traditions from an anthropological perspective.
Accordingly, the study aims to examine the ceremonial structure as a form of “theatre of power” while
analysing the symbolic meanings of its material elements within the context of cultural sustainability. The
research adopts a qualitative approach by integrating the analysis of palace manuscripts, historical
documents, and field observations, supported by in-depth interviews with palace dignitaries. The
theoretical framework is developed through the synthesis of the rites of passage model by Arnold van
Gennep, interpretive symbolism by Clifford Geertz, and the concept of liminality proposed by Victor
Turner. The findings reveal that the ceremony functions as a strategy of impression management, in
which bodily discipline through the positions of kiam and mengintai visually expresses absolute loyalty
while reinforcing the social distance between the noble and the ruler. The act of removing the keris
symbolises the surrender of personal security to the protection of the Sultan, while the conferment of the
Pacak Ketor and the touch of the Pedang Cura Si Manja Kini function as cultural texts mediating the
transfer of royal authority. Overall, the ceremony reinforces the philosophy of Waad and Daulat within
the Malay monarchical system and emphasises safeguarding intangible cultural heritage.

Keywords: Istiadat Menjunjung Duli; Perak Sultanate; Royal Customs; Cultural Symbolism; Heritage
Sustainability.

1. Pengenalan

Adat istiadat merupakan elemen fundamental dalam sistem budaya masyarakat Melayu yang
diwarisi secara turun-temurun. la berfungsi bukan sahaja sebagai cerminan ketinggian tamadun,
malah sebagai manifestasi nilai, kepercayaan, dan falsafah hidup yang membentuk jati diri
kolektif. Sebagaimana yang digariskan oleh Zaharah Mahmud (2008) dan Mohd Taib Osman
(1989), adat bukan sekadar ritual atau protokol luaran semata-mata, sebaliknya berperanan
sebagai mekanisme kawalan sosial yang menzahirkan hubungan mendalam antara manusia
dengan kuasa, alam, dan ketuhanan.

Walau bagaimanapun, permasalahan utama yang mendorong kajian ini adalah kurangnya
penyelidikan komprehensif mengenai analisis struktur tatacara dan simbolisme Adat Istiadat
Diraja Perak secara spesifik melalui lensa teori antropologi tersebut. Tinjauan literatur
menunjukkan bahawa kajian terdahulu (Muhamad Adha Abd Jalil et al. 2021; Jelani Harun 2011;
Adib Tung Abdullah 1999; Ayob Hashim 2000) lebih bersifat deskriptif terhadap sejarah umum
atau naratif luaran adat. Akibatnya, wujud kelompongan ilmu yang ketara mengenai bagaimana
simbolisme material (Geertz) dan struktur ritual (Van Gennep) berfungsi secara serentak dalam
mengabsahkan kedudukan penerima gelaran. Justeru, kajian ini bertujuan mengisi jurang tersebut
dengan menganalisis secara komprehensif struktur tatacara pelaksanaan berdasarkan model
peralihan fasa serta elemen simbolik peralatan kebesaran dalam Istiadat Menjunjung Duli, sekali
gus menilai implikasinya terhadap pembentukan identiti serta kelangsungan warisan institusi
diraja Perak.

Dalam konteks sistem beraja di Negeri Perak, adat istiadat menjadi wadah strategik yang
mengabsahkan institusi kesultanan. Hal ini selari dengan konsep ‘Kerajaan’ itu sendiri yang
menurut Raja Nazrin Shah (2011), merujuk kepada rakyat yang tertakluk kepada kedaulatan

20


https://doi.org/10.17576/jws.v10i1.697

JURNAL WACANA SARJANA
Volume 10(1) April 2026: 19-33; e-ISSN 2600-9501
DOI: https://doi.org/10.17576/jws.v10il.697

seorang Raja Pemerintah. Kedaulatan ini diukur melalui kemampuan Raja menjamin keamanan
dan kemakmuran, manakala perpaduan rakyat menjadi indikator utama penerimaan terhadap
sistem berkerajaan beraja menerusi keunikan Istiadat Menjunjung Duli.

Raja Nazrin Shah (2011) menegaskan bahawa tradisi ini adalah lambang kesetiaan yang
melangkaui sempadan geografi. Warga kepada Raja Melayu tidak hanya menetap dalam wilayah
geografi mengikut tradisi Eropah, tetapi hidup tertakluk kepada citra kesetiaan seseorang insan di
bawah payung naungan Raja. Di Perak, simbol kesetiaan ini dilambangkan melalui adat yang
dilakukan oleh Pewaris Takhta, Raja Bergelar, dan Orang Besar Negeri, yang secara tidak
langsung menstrukturkan semula hubungan sosial serta mengukuhkan konsep "warga" yang
berpaksikan kesetiaan sanubari. Dari sudut antropologi budaya, kajian ini membina kerangka
analisis berasaskan sinergi tiga teori utama bagi meneliti Istiadat Menjunjung Duli. Penggunaan
model rites of passage oleh Arnold van Gennep (1909) membolehkan upacara ditafsirkan
menerusi fasa pemisahan, ambang (liminal), dan penyatuan semula. Pemahaman ini diperdalam
menerusi teori liminaliti Victor Turner (1969) bagi melihat detik transformasi status individu,
manakala pendekatan simbolisme interpretatif Clifford Geertz (1973) digunakan untuk mentafsir
peralatan kebesaran sebagai 'teks budaya' yang membawa mesej kekuasaan. Sinergi ini bukan
sahaja memperbaharui mandat kuasa, malah menegaskan konsep daulat dalam jiwa bangsa
Melayu (Mohd Affandi Hassan 2007).

2. Tinjauan Literatur

Tinjauan literatur ini membincangkan korpus ilmu berkaitan adat istiadat dan struktur sosial
diraja Melayu menerusi empat tema utama, iaitu evolusi pendokumentasian adat istiadat,
stratifikasi sosial masyarakat Melayu Perak, kedaulatan institusi beraja, serta simbolisme budaya
benda (material culture). Keempat-empat tema ini memberikan kerangka pemahaman terhadap
peranan adat istiadat sebagai mekanisme yang menstrukturkan hubungan kuasa antara raja,
pembesar dan rakyat dalam tradisi politik Melayu, selaras dengan pandangan bahawa istiadat
pertabalan berfungsi sebagai mekanisme penting untuk mengukuhkan kedaulatan institusi diraja
Melayu (Adnan, Awang Pawi, & Mat Said, 2024).

2.1 Evolusi Pendokumentasian Adat Istiadat

Kajian awal mengenai istiadat diraja Melayu banyak dipelopori oleh sarjana kolonial yang
menumpukan kepada usaha merekodkan protokol istiadat untuk tujuan pentadbiran kolonial.
Antaranya termasuk kajian Bryson dan Blelloch (1936) di Negeri Sembilan serta W. Linehan
(1926) di Pahang. Penulisan mereka lazimnya bersifat deskriptif dan dokumentatif, dengan fokus
terhadap tatacara upacara, hierarki istana, serta struktur pentadbiran tradisional.

Walau bagaimanapun, pendekatan kajian berubah apabila sarjana tempatan mula meneliti
sumber-sumber klasik bagi memahami falsafah dan asas epistemologi adat Melayu. Misalnya,
Othman Yatim (2005) meneliti naskhah Misa Melayu yang merakamkan pelbagai adat istiadat
diraja di Perak, khususnya berkaitan adat kitaran hidup institusi kesultanan. Selain itu, kajian
Mardiana Nordin dan Arbaiyah Mohd Noor (2006) terhadap naskhah Thamaratul Matlub di
Johor turut memperlihatkan bagaimana teks tradisional berfungsi sebagai sumber penting dalam
memahami struktur dan nilai adat istiadat Melayu. Naskhah Adat Raja-Raja Melayu yang dikaji
oleh Zainal Abidin Borhan dan Panuti Sudjiman (1982) pula menonjolkan adat sebagai
manifestasi “budaya tinggi” yang berfungsi sebagai mekanisme kawalan sosial serta etika

pemerintahan dalam masyarakat Melayu, selaras dengan pandangan Tardjan Hadidjaja (1964)

bahawa adat istiadat diraja berperanan menstrukturkan hubungan kuasa dalam sistem politik

tradisional. Kajian terkini juga menekankan bahawa istiadat pertabalan dan protokol diraja bukan

sekadar ritual simbolik, tetapi turut memperteguh legitimasi institusi diraja dalam konteks
kenegaraan moden (Adnan, Awang Pawi, & Mat Said, 2024).

2.2 Stratifikasi Sosial dan Sistem Gelaran di Perak

Struktur sosial masyarakat Melayu Perak memperlihatkan sistem stratifikasi yang kompleks dan
berakar daripada tradisi Kesultanan Melayu Melaka. Mohd Zulkifli Abdul Aziz (1985) dalam
karya Gelaran Orang Melayu Perak menjelaskan bahawa sistem gelaran di Perak berkembang
melalui adaptasi struktur politik Melaka yang dibawa oleh Sultan Muzaffar Shah ketika
menubuhkan Kesultanan Perak pada abad ke-16. Menurut beliau, gelaran dalam masyarakat
Melayu Perak boleh dibahagikan kepada dua kategori utama, iaitu status warisan (ascribed
status) dan status pencapaian (achieved status). Status warisan merujuk kepada gelaran yang
diperoleh melalui keturunan seperti Raja, Syed dan Megat, manakala status pencapaian pula
merujuk kepada gelaran yang dianugerahkan oleh Sultan kepada individu tertentu sebagai
pengiktirafan terhadap jasa dan sumbangan mereka, seperti gelaran Dato’.

Keunikan sistem sosial di Perak turut dapat dilihat melalui penggunaan gelaran “Mior”
yang dipercayai berasal daripada istilah Arab “Amir”, tetapi telah mengalami penyesuaian
linguistik dalam konteks tempatan. Struktur stratifikasi ini diperkukuh melalui hierarki Orang
Besar Negeri, yang merangkumi Orang Besar Empat, Orang Besar Lapan, Orang Besar Enam
Belas dan Orang Besar Tiga Puluh Dua. Golongan ini berfungsi sebagai perantara antara raja dan
rakyat serta memainkan peranan penting dalam pelaksanaan adat istiadat diraja. Walaupun fungsi
politik mereka semakin berkurangan dalam era pasca-kolonial, peranan simbolik dan ritual
mereka masih kekal signifikan dalam usaha melestarikan tradisi istiadat negeri.

2.3 Kedaulatan, Daulat, dan Legitimasi Institusi Beraja

Dalam kajian kontemporari, istiadat diraja dilihat sebagai mekanisme penting dalam
mengekalkan dan menzahirkan kedaulatan institusi beraja. Mohd Izuan Abdul Rahman dan
Mahani Musa (2020) berhujah bahawa istiadat seperti pertabalan diraja dan penggunaan alat
regalia berfungsi sebagai medium simbolik yang memobilisasi kesetiaan rakyat melalui konsep
daulat, yang dianggap sebagai sumber legitimasi sakral dalam sistem politik Melayu. Pandangan
ini selari dengan kajian Nik Safiah Karim dan Rozita Che Rodi (2019) yang menegaskan bahawa
penggunaan bahasa istana dalam istiadat diraja berperanan sebagai penanda identiti dan
kedaulatan budaya Melayu. Bahasa istana bukan sekadar alat komunikasi, tetapi turut
mencerminkan struktur hierarki sosial serta etika hubungan antara raja dan rakyat.

Kajian terkini juga menekankan bahawa istiadat pertabalan berfungsi sebagai mekanisme
pengukuhan kedaulatan institusi diraja, yang membolehkan proses pelantikan raja berjalan secara
sah, telus, dan diterima oleh rakyat (Adnan, Awang Pawi, & Mat Said, 2024). Dalam konteks
Negeri Selangor, kajian oleh Muhamad Adha Abd Jalil, Ros Mahwati Ahmad Zakaria dan Mohd
Rosli Saludin (2023) menunjukkan bahawa Istiadat Menjunjung Duli merupakan salah satu
manifestasi ritual yang memperlihatkan integrasi unsur budaya Bugis dan Melayu dalam struktur
istiadat diraja negeri tersebut. Kajian tersebut menegaskan bahawa tatacara istiadat berfungsi

sebagai medium simbolik yang mengukuhkan hubungan kesetiaan antara rakyat dan pemerintah
serta memperlihatkan bagaimana konsep daulat diterjemahkan melalui ritual dan protokol istana.
Perbandingan antara Selangor dan Perak juga memperlihatkan variasi dalam pelaksanaan
istiadat. Di Selangor, penerima anugerah dalam Istiadat Menjunjung Duli boleh terdiri daripada
individu bukan Islam, manakala di Perak, istiadat tersebut lazimnya mengekalkan kerangka
tradisi yang lebih berteraskan nilai Islam. Perbezaan ini menunjukkan bahawa konsep daulat dan
legitimasi diraja turut mengalami adaptasi mengikut konteks sosiopolitik setempat.

24 Budaya Benda dan Simbolisme Material

Aspek kedaulatan institusi beraja juga dapat dianalisis melalui perspektif budaya benda (material
culture), iaitu penggunaan objek fizikal sebagai simbol kekuasaan dan legitimasi politik. Dalam
konteks ini, objek istiadat seperti regalia, senjata kebesaran dan pakaian diraja berfungsi sebagai
teks budaya yang mengandungi makna simbolik tertentu. Awang Azman Awang Pawi (2013)
membincangkan konsep sumptuary law atau peraturan larangan yang mengawal penggunaan
unsur-unsur tertentu seperti warna kuning, yang secara tradisinya dikhaskan untuk Sultan dan
institusi diraja. Peraturan ini berfungsi sebagai mekanisme yang menegaskan perbezaan status
sosial antara pemerintah dan rakyat dalam masyarakat Melayu.

Dalam karya sastera klasik seperti Hikayat Hang Tuah, objek seperti mahkota dan keris
sering dianalisis sebagai lambang keagungan dan legitimasi pemerintahan (Tengku Intan Marlina
& Salinah Jaafar, 2013). Begitu juga dalam Istiadat Menjunjung Duli di Negeri Selangor,
penggunaan regalia seperti Lembing Sembuana dan Keris Kuasa melambangkan penyerahan
amanah dan kuasa daripada Sultan kepada pembesar yang dilantik. Peralatan tersebut bukan
sekadar unsur dekoratif, tetapi merupakan manifestasi fizikal kepada autoriti dan tanggungjawab
yang dikurniakan oleh institusi kesultanan. Kajian Adnan, Awang Pawi & Mat Said (2024) turut
menegaskan bahawa penggunaan simbol dan regalia ini memainkan peranan penting dalam
mengekalkan dan memperkukuh kedaulatan institusi diraja Melayu.

Secara keseluruhannya, sorotan literatur menunjukkan perkembangan kajian adat istiadat
diraja Melayu daripada pendekatan dokumentatif pada era kolonial kepada analisis yang lebih
kritikal dan interpretatif dalam kajian moden. Walaupun terdapat banyak kajian mengenai
sejarah kesultanan, bahasa istana dan struktur sosial Melayu, masih terdapat ruang yang luas
untuk meneliti secara lebih mendalam aspek simbolisme perlakuan ritual, seperti posisi kiam,
gerak tubuh dan amalan mengintai dalam istiadat diraja. Selain itu, dimensi liminaliti yang
melibatkan fasa peralihan simbolik individu dalam ritual istiadat juga masih kurang diterokai
dalam kajian berkaitan adat istiadat di Negeri Perak. Oleh itu, kajian ini berusaha mengisi
kelompongan tersebut dengan mengintegrasikan pendekatan antropologi ritual yang
dikemukakan oleh Victor Turner serta pendekatan interpretatif Clifford Geertz untuk memahami
istiadat diraja sebagai sebuah “teater kuasa” yang hidup dan terus membentuk makna kedaulatan
dalam masyarakat Melayu, sejajar dengan peranan istiadat pertabalan sebagai mekanisme
pengukuhan institusi diraja (Adnan, Awang Pawi, & Mat Said, 2024).

3. Metodologi dan Kawasan Kajian
Kajian ini mengaplikasikan pendekatan kualitatif menerusi reka bentuk kajian kes (case study)

bagi meneliti secara mendalam struktur tatacara dan simbolisme Istiadat Menjunjung Duli.
Selaras dengan pandangan Burns (1995) dan Yin (1995), reka bentuk ini dipilih kerana

23


https://doi.org/10.17576/jws.v10i1.697

JURNAL WACANA SARJANA
Volume 10(1) April 2026: 19-33; e-ISSN 2600-9501
DOI: https://doi.org/10.17576/jws.v10il.697

keupayaannya untuk mengeksplorasi fenomena budaya dalam konteks persekitaran semula jadi,
sekali gus merungkai bagaimana ritual tersebut membentuk legitimasi dan kedaulatan institusi
diraja.

TATACARA/ STRUKTUR RITUAL (ARNOLD VAN

GENNEP: RITES OF PASSAGE)

- Fasa Pemisahan: Masuk menghadap bersendivian &
Bertenggul

- Fasa Ambang (Liminal): Tertib mengesot, menyusup keris
(kiri ke kanan), & menjunjung duli

- Fasa Penyatuan: Adat berselubung kepala & tempoh pantang
larang,

OBJEK DAN  SIMBOL MATERIAL
(CLIFFORD GEERTZ: SIMBOLISME)

TAFSIRAN MAKNA TERSIRAT (VICTOR TURNER:
SIMBOL RITUAL)

FALSAFAH DAN NILAI ADAT (KONSEP
DAULAT & TULAH)

- Busana: Baju Kepuk Biru Laut & Samping
Benang Emas 'Tkat Pencung'

< Bawr (kuasa), Pacak Ketor

g Cura Si Mamja Kim

masi).

- Keris Terlentang: Simbol penyerahan jiwa dan raga secara
mutlak kepada Sultan.

- Mengesot & Kiam: Manifestasi merendah diri dan pengakuan
ketinggian Daulat.

- Berselubung: Simbol transisi roh/semangat (kelahiran semula

- Simbol Taat Setia yang tidak berbelah bahagi.

- Hubungan perjanjian (Waad) antara Raja
(Pemerintah) dan Pembesar (Pelaksana)

- Tertib adab Melayu dalam hierarki istana

- Ar‘lifak: Keris Pendek & Tengkolok 'Ayam
Patah Kepak'

dengan gelaran baharu).

PELESTARIAN DAN IMPAK

- Pengabsahan (Legitinasi) Status Sosial Penerima

- Dokumentasi Warisan Budaya Tidak Ketara (Imtangible
Heritage).

- Kelangsungan Identiti Adat Negeri Perak

Rajah 1. Rajah Kerangka Konseptual bagi kajian Istiadat Menjunjung Duli Orang Kaya-Kaya Panglima Kinta Seri
Amar Bangsa Diraja.
Sumber : Kajian Lapangan, 2024.

3.1 Tata Cara Pengumpulan Data

Bagi menjamin kebolehpercayaan dan kesahan data (data trustworthiness), kajian ini
menggunakan strategi triangulasi data. Instrumen primer melibatkan pemerhatian ikut serta
(participant observation) yang dijalankan bagi merakam perlakuan ritual secara autentik
(Hammersley 1998). Data pemerhatian ini diperkukuh dengan pendokumentasian visual
menerusi rakaman audio-visual bagi menangkap nuansa pergerakan dan protokol secara
terperinci (Massey 1998). Selain itu, analisis dokumen dilakukan terhadap manuskrip istana,
dokumen sejarah, dan rekod bertulis berkaitan adat istiadat bagi menyilang-rujuk prosedur yang
dilaksanakan dengan teks sejarah yang sedia ada.

3.2 Analisis Data

Data yang dikumpul melalui pemerhatian dan dokumen dianalisis secara tematik. Proses analisis
ini disandarkan kepada kerangka teori Rifes of Passage (Arnold van Gennep) untuk melihat
struktur fasa ritual, serta Simbolisme Interpretatif (Clifford Geertz) bagi merungkaikan makna di
sebalik peralatan kebesaran. Pendekatan ini bertujuan menjelaskan hubungan kritikal antara
amalan adat dengan pembentukan identiti warisan, serta memastikan setiap interpretasi makna
terhadap perlakuan ritual disandarkan kepada konteks sosiobudaya masyarakat Melayu Perak
yang sebenar.

33 Kawasan Kajian

Kawasan kajian difokuskan secara spesifik di Balairong Seri, Istana Iskandariah, Bukit Chandan,
Kuala Kangsar, Perak. Pemilihan lokasi ini adalah bersifat kritikal memandangkan ia merupakan
ruang sakral dan rasmi bagi pelaksanaan Istiadat Menjunjung Duli. Pemerhatian lapangan telah
dijalankan sewaktu istiadat rasmi yang melibatkan Orang Besar Lapan yang dikenali sebagai
Istiadat Menjunjung Duli dan Istiadat Mengandap Selepas Menjunjung Duli oleh Orang Kaya
Kaya Panglima Kinta Seri Amar Bangsa Diraja, Dato” Abd. Wahab bin Dato’ Seri Azizul Hassan
sempena Hari Keputeraan DYMM Paduka Seri Sultan Perak yang ke-68 di Istana Iskandariah,
Kuala Kangsar, Perak Darul Ridzuan pada 9 November 2024, bagi memastikan data yang
diperolehi mempunyai nilai autoriti dan konteks yang tepat dalam ekosistem budaya Kesultanan
Perak.

4. Dapatan

Bahagian ini menterjemahkan data deskriptif Istiadat Menjunjung Duli kepada analisis sosiologi
dan antropologi yang kritikal.

4.1 Deskriptif Istiadat Menjunjung Duli

Dapatan ini diperolehi menerusi kajian lapangan yang dihadiri sendiri oleh penyelidik ketika
Istiadat Menjunjung Duli Orang Kaya Kaya Panglima Kinta Seri Amar Bangsa Diraja, sempena
Sambutan Ulang Tahun Hari Keputeraan DYMM Paduka Seri Sultan Perak yang ke-68 pada 9
November 2024.

Istiadat dikendalikan oleh YDH Toh Seri Amar Diraja (Setiausaha Dewan Negara
merangkap Ketua Adat Istiadat), Panglima Kinta XVIII, Dato’ Ab Wahab bin Dato’ Seri Azizul
Hassan. Dato’ Ab Wahab tampil dengan persalinan rasmi Orang Besar Lapan serba lengkap
dengan menggayakan baju kepuk dan seluar benang emas corak bunga kelompang berwarna biru
air laut. Perincian persalinannya dilengkapi dengan kain samping benang emas bertabur 'ikat
pencung'. Persalinan ini disempurnakan dengan tengkolok benang emas ikatan ‘Ayam Patah
Kepak’, bengkung benang emas, keris pendek, serta himpunan Darjah, Bintang dan Pingat
kebesaran.

Apabila semua sudah bersedia di Balairong Seri dan Duli Yang Maha Mulia Paduka Seri
Sultan sudah bersemayam di atas takhta. Y.D.H. Setiausaha Dewan Negara Perak berseru dengan
nyaring memanggil Dato’ Ab Wahab bertenggul di Seri Balai. Dato’ Ab Wahab (penerima
gelaran) masuk ke Seri Balai, lalu duduk bersila mengadap Singgahsana sambil mengangkat
sembah. Kemudian mengangkat sembah sekali lagi sebelum bertenggul. (Cara Bertenggul,
Duduk di atas tapak kaki kiri tetapi lutut kanan hendaklah didirikan. Kedua-dua tangannya
hendaklah mendakap kepala lutut dengan meletak tangan kanan di bawah tangan kiri. Kedua-dua
ibu jari hendaklah ditangkupkan dan didirikan). Selepas itu Dato’ Ab Wahab mengangkat
sembah lagi sekali, lalu mencabut keris yang tersisip di pinggang sebelah kiri dengan tangan
kanannya, seraya menurunkan tangan kanan yang menggenggam keris ke susup kirinya sehingga
keris mencecah ke atas lantai (keris dalam keadaan terlentang) dan terus membuat gerakan
menarik perlahan-lahan keris melalui kirinya ke susup sebelah kanan dan meletak keris di situ.
Kemudian mengangkat sembah lagi sekali lalu menundukkan kepala dengan mengiring ke
sebelah kanan. Sebaik penerima gelaran menundukkan kepalanya (Rujuk Rajah 4), Y.D.H.
Setiausaha Dewan Negara Perak Darul Ridzuan berseru;

“Bahawasanya dengan kurnia Allah Subbanahu Wa’Ta’ala, maka Duli Yang
Maha Mulia Paduka Seri Sultan Nazrin Muizzuddin Shah ibni Almarhum
Sultan Azlan Muhibbuddin Shah Al-Maghfurlah, Sultan, Yang Di-Pertuan dan
Raja Pemerintah Negeri Perak Darul Ridzuan serta sekalian jajahan takluknya
iaitu mengikut Fasal 38 di dalam Undang-Undang Tubuh Kerajaan Negeri
Perak, Bahagian Yang Kedua dan dengan nasihat Dewan Negara Perak
berkenan Yang Berbahagia Dato’ Ab Wahab bin Dato’ Seri Azizul Hassan
dikurniakan gelaran ‘Orang Kaya-Kaya Panglima Kinta Seri Amar Bangsa
DiRaja”diikuti pula dengan kata-kata "Daulat, Daulat, Daulat". Sekalian yang
berada di dalam Balairong Seri turut mengikut kata-kata: "Daulat, Daulat,
Daulat" berturut-turut.

Ini diikuti dengan tiupan nafiri tiga kali dan seterusnya nobat dimainkan. ("Daulat" tiga
kali berturut-turut disembahkan kepada Duli Yang Maha Mulia yang mengurniakan gelaran,
bukan kepada penerima gelaran). Sejurus paluan nobat, Dato’ Ab Wahab mengangkat muka, lalu
terus mengangkat sembah. Dengan muka dan mata terus memandang ke arah Paduka Seri Sultan,
Dato’ Ab Wahab bangun dan meluruskan tangannya dan berdiri kaku seketika (kira-kira
se’tumakninah). Sepanjang melakukan tertib menjunjung duli menerima gelaran, YDH Toh Seri
Nara Diraja akan mengapit penerima gelaran.

Selepas itu Dato” Ab Wahab membongkok sedikit dengan mengiring ke arah kanan
sedikit tetapi pandangan tetap ke arah Paduka Seri Sultan (perbuatan disebut MENGINTALI),
Rujuk Rajah 3. Setelah ‘tumakninah’ Dato’ Ab Wahab kembali berdiri, lalu mengangkat
sembah. Kemudian angkat kedua-dua tangan lalu menindih tapak tangan kiri di atas belakang
tangan kanan dengan mengaitkan ibu jari tangan seperti ketika bertenggul tadi (KIAM). Rujuk
Rajah 2).

Dimulai langkah kaki kanan, Dato’ Ab Wahab berjalan ke hadapan dan akan berhenti
pada hentian pertama yang ditentukan. Apabila berhenti hendaklah mengangkat tangan dan
kemudian terus meluruskan tangan ke bawah. Kemudian membongkok sedikit dengan berat ke
kanan (MENGINTAI) dan apabila selesai membongkok, berdiri semula dengan tegak lalu
mengangkat sembah dan KIAM seperti butiran di atas.

Kemudian langkah ke hadapan ke hentian kedua. Apabila berhenti hendaklah
mengangkat tangan dan seterusnya meluruskan semula tangan ke bawah. Kemudian
membongkok sedikit dengan berat ke sebelah kanan (MENGINTALI), lalu berdiri betul semula.
Kemudian mengangkat tangan dan membuat KIAM seperti di atas.

Seterusnya ke hadapan menuju hentian ketiga, lalu berhenti. Selepas itu lalu bertenggul
dan mengangkat sembah. Di sini Dato’ Ab Wahab tidak lagi berdiri, dan berkesot ke hadapan
kaki singgahsana. Selepas mengesot Dato’ Ab Wahab mengangkat sembah, ini diikuti dengan
kesotan seterusnya lalu mengangkat sembah, dan mengesot lagi sehingga rapat ke Singgahsana
lalu menundukkan kepala. Lalu Paduka Seri Sultan pun berangkat dari bersemayam atas
singgahsana dan turun ke kaki singgahsana dan akan melakukan beberapa perkara seperti di
bawabh;

(a) mencabut sarung Pedang Cura Si Manja Kini dan meletakkan Pedang Cura Si Manja

Kini ke atas bahu kanan Dato” Ab Wahab dan kemudian bahu kiri sebelum
menyarungkan pedang semula (Rujuk Rajah 6);

(b) mengenakan Pacak Ketor di celah telingga ‘Pacak Ketor’ merupakan sekuntum bunga
emas yang tangkai dawai lembut (Rujuk Rajah 6);

(c) menyerahkan Baur;

(d) menyerahkan watikah gelaran; dan

(c) menabur bunga rampai.

Selesai Istiadat dilakukan oleh Paduka Seri Sultan dengan kembali semula bersemayam
di atas singgahsana, Dato” Ab Wahab pun mengangkat sembah dan mengesot ke belakang dan
mengangkat sembah, dan dua kali lagi seperti itu berturut-turut. Apabila sampai ke tempat mula
mengesot, Dato’ Ab Wahab bangun berdiri dan mengangkat sembah lalu meluruskan tangan ke
bawah. Seterusnya Dato’ Ab Wahab melakukan KIAM semula dan berundur ke belakang ke
tempat pertama tadi. Kemudian Dato’ Ab Wahab mengangkat sembah dan bertenggul. Selepas
itu mengangkat sembah lalu bersila. Selanjutnya Dato’ Ab Wahab mengangkat sembah semula,
lalu bertenggul diikuti dengan mengambil keris yang ditinggalkan diawal istiadat tadi dan
dibawa ke hadapan, dibawa ke sebelah kiri dan diselitkan semula pada pinggang diikuti dengan
mengangkat sembah.

Kemudian Dato’ Ab Wahab angkat badan sedikit untuk pusing ke kanan, lalu berpusing
ke kiri terus menghadap pintu Balairong Seri. Pada masa yang sama, seorang Bentara Istana
(lelaki) menyelubungi kepala Dato’ Ab Wahab dengan kain songket lalu segera memandu keluar
meninggalkan majlis melalui pintu belakang Balairong Seri ke Balai Nobat. Penyelubungan
kepala menandakan, tempoh larangan telah bermula. Dato’ Ab Wahab dibawa ke luar Istana
dalam keadaan berselubung dan menaiki sebuah kenderaan yang telah sedia menunggu. Dato’
Ab Wahab disambut oleh warisnya dan dikehendaki berada dalam keadaan berselubung sehingga
menyeberangi Sungai Perak (Jambatan Victoria) ke arah selatan sungai. Di waktu yang sama
Baur dan Watikah Tauliah Lantikan diserahkan oleh Toh Seri Nara Diraja kepada warisnya.
Mengikut adat resam, Dato’ Ab Wahab dan isteri, meneruskan perjalanan meninggalkan Istana
Iskandariah untuk bersembunyi selama tujuh hari.

S. Perbincangan

Perbincangan dibahagikan kepada tiga tema utama: analisis struktur tatacara, tafsiran simbolisme
peralatan kebesaran, dan implikasi ritual terhadap pembentukan identiti warisan Perak.

5.1 Analisis Struktur Tatacara sebagai "Teater Kuasa"

Data empirikal mengesahkan bahawa istiadat ini bukan sekadar pergerakan rawak, sebaliknya
merupakan sebuah "teater kuasa" yang dikawal oleh disiplin tubuh yang ketat. Pematuhan
protokol seperti posisi ‘kiam’, ‘tumakninah’, dan postur ‘mengintai’ (Rajah 2 dan 3) berfungsi
sebagai mekanisme visual untuk mendemarkasikan dikotomi sosial antara Kedaulatan (Raja)
dengan Kehambaan (Pembesar).

Selaras dengan konsep "jarak sosial" Gullick (1958), penafian pandangan terus (direct
gaze) menerusi perlakuan ‘mengintai’ adalah manifestasi fizikal terhadap kegerunan aura Daulat.
Seterusnya, transisi pergerakan kepada perlakuan ‘mengesot’ di zon singgahsana menandakan
penafian mobiliti fizikal demi mengagungkan kedudukan Sultan selaku Raja Pemerintah Negeri.
Menurut kerangka dramaturgi Goffman (1959), ini merupakan strategi "pengurusan impresi"

bagi melestarikan realiti kuasa mutlak Sultan sebagai Raja Pemerintah di ruang awam yang
sakral.

' -
R
:

Ry
-

Rajah 2. Tertib melakukan KIAM (foto kiri pandangan hadapan dan foto kanan pandangan tepi).
Sumber : Kajian Lapangan, 2024.

v

Rajah 3. Tertib melakukan MENGINTALI (foto kiri pandangan hadapan dan foto kanan pandangan belakang).

5.2 Analisis Simbolisme: Divestiture dan Investiture Kuasa

Objektif ini merungkai interaksi dinamik antara proses pelucutan (divestiture) dan
penganugerahan (investiture) kuasa menerusi peralatan kebesaran:

Simbolisme Keris (Pelucutan Kuasa Peribadi): Tindakan meletakkan keris di lantai
(Rajah 4) melambangkan penyerahan keseluruhan keselamatan diri kepada naungan

Sultan. Menurut Siti Zainon Ismail (2009), keris adalah simbol identiti; maka
pelucutannya menandakan peralihan jaminan keselamatan daripada senjata peribadi
kepada perlindungan institusi. Raja Kobat Salehuddin (2022) menegaskan bahawa
ketiadaan keris di badan adalah manifestasi ketaatan mutlak kepada Raja, kerana itu tidak
dibenarkan mengadap Sultan berkeris ketika melakukan Istiadat Menjunju8ng Duli
menerima pangkat gelaran.

Rajah 4. Tertib duduk bertenggul (foto kiri pandangan hadapan dan foto kanan pandangan tepi).
Sumber : Kajian Lapangan, 2024.

Simbolisme Pacak Ketor dan Baur (Penganugerahan Amanah): Penganugerahan ini
(Rajah 5) melambangkan pemindahan mandat kuasa institusi. Pacak Ketor membawa
simbolisme kepekaan; getaran bunga emas di sisi tengkolok menandakan restu Sultan
sekaligus mengingatkan pembesar agar bertindak bijak dan adil ketika menjadi mata dan
telinga Raja Pemerintah (Adib Tung Abdullah 2025) di wilayah-wilayah yang diberi
kuasa. Seterusnya, penyerahan Baur mengukuhkan legitimasi kuasa rasmi (de jure) untuk
mentadbir wilayah (Winstedt 1947).

Rajah 5. Foto kiri, Paduka Seri Sultan mencucuk Pacak Ketor di celah telinga dan foto Paduka Seri Sultan
mengurniakan Baur.
Sumber : Kajian Lapangan, 2024.

6.

Pedang Cura Si Manja Kini: Sentuhan pedang di bahu (Rajah 6) berfungsi sebagai
simbol pemindahan tanggungjawab. Menariknya, evolusi protokol ini (daripada
mengucup lutut kepada sentuhan pedang) menunjukkan pengaruh budaya luar yang
diadaptasi ke dalam tradisi tempatan sejak era Sultan Idris Murshidul Adzam Shah (Raja
Kobat Salehuddin 2022).

Rajah 6. Paduka Seri Sultan menepuk bahu dengan pedang.
Sumber : Kajian Lapangan, 2024.

Implikasi Terhadap Pembentukan Identiti dan Masa Depan Warisan

Identiti Teritorial dan Liminaliti: Fasa penyeberangan Sungai Perak dan pengasingan
diri adalah manifestasi fasa liminal (Van Gennep 1960). Ia bertindak sebagai mekanisme
territorial bonding yang mengikat pembesar dengan wilayah negerinya. Kepatuhan
terhadap pantang larang geografi (larangan ke utara) membuktikan bahawa legitimasi
pembesar turut diiktiraf oleh elemen alam (Ayop Hashim 2024).

Cabaran dan Kelestarian (SDG 11.4): Pengekalan tatacara ini menyumbang kepada
SDG 11 (Sasaran 11.4) dalam melindungi warisan budaya dunia. Ia memastikan istiadat
kekal sebagai mekanisme pentadbiran adat yang hidup, bukan sekadar persembahan
estetik yang kosong.

Rumusan dan Cadangan

Kajian ini merumuskan bahawa Istiadat Menjunjung Duli bagi Orang Besar Lapan di Negeri
Perak bukan sekadar amalan protokol istana, sebaliknya merupakan suatu mekanisme budaya
yang sarat dengan makna simbolik dalam menzahirkan hubungan kuasa antara raja, pembesar
dan rakyat. Melalui pendekatan sosiologi dan antropologi budaya, kajian ini menunjukkan
bahawa istiadat tersebut berfungsi sebagai suatu bentuk “teater kuasa” yang menzahirkan
legitimasi politik serta mengukuhkan konsep Waad antara raja dan rakyat. Disiplin tubuh yang
dizahirkan melalui gerak laku seperti posisi kiam, mengintai dan mengesot memperlihatkan

30


https://doi.org/10.17576/jws.v10i1.697

JURNAL WACANA SARJANA

Volume 10(1) April 2026: 19-33; e-ISSN 2600-9501

DOI: https://doi.org/10.17576/jws.v10il.697

struktur hierarki serta adab kesetiaan yang telah dibakukan dalam tradisi istana. Pada masa yang

sama, penggunaan simbol material seperti Pedang Cura Si Manja Kini dan Pacak Ketor

berperanan sebagai representasi visual terhadap konsep daulat, kedaulatan wilayah serta autoriti

pembesar dalam struktur pentadbiran tradisional. Penemuan ini turut memperlihatkan bahawa

adat istiadat Kesultanan Perak mempunyai sifat adaptif, iaitu mampu menyesuaikan beberapa

unsur protokol dengan keperluan semasa tanpa menjejaskan nilai spiritual, falsafah dan identiti
tradisinya.

Dari sudut novelti kajian, penyelidikan ini memperkenalkan analisis bersepadu yang
menggabungkan pendekatan sosiologi ritual, antropologi simbolik serta kajian warisan tidak
ketara dalam memahami Istiadat Menjunjung Duli Orang Besar Lapan. Berbeza dengan kajian
terdahulu yang kebanyakannya bersifat deskriptif terhadap adat istiadat istana, kajian ini
menekankan dimensi semiotik tubuh dan simbol kebesaran diraja sebagai medium komunikasi
kuasa yang tidak bersuara. Kajian ini juga menampilkan penafsiran baharu terhadap hubungan
antara disiplin gerak tubuh, penggunaan alat kebesaran dan legitimasi politik dalam kerangka
kontrak sosial tradisi Melayu, sekali gus memperkaya wacana akademik mengenai institusi diraja
sebagai sistem budaya yang hidup dan berfungsi.

Bagi memastikan kelestarian warisan ini, beberapa cadangan strategik dikemukakan.
Pertamanya, usaha pendokumentasian digital terhadap warisan budaya tidak ketara perlu
diperkukuh melalui pembangunan arkib digital yang sistematik bagi merakam setiap aspek ritual,
istilah adat serta penggunaan alat kebesaran. Inisiatif ini selari dengan aspirasi Agenda
Pembangunan Mampan Pertubuhan Bangsa-Bangsa Bersatu (SDG 11.4) yang menekankan
pemeliharaan warisan budaya dunia. Kedua, penerbitan sebuah glosari adat yang komprehensif
perlu diusahakan bagi menghimpunkan istilah khusus seperti baur, tumakninah dan istilah
protokol lain agar dapat difahami secara lebih tepat oleh generasi muda serta penyelidik.

Selain itu, kajian lanjutan dicadangkan untuk meneliti perbandingan hierarki ritual antara
strata pembesar dalam sistem Orang Besar Negeri bagi mengenal pasti perbezaan nuansa
simbolik dan fungsi sosialnya secara lebih mendalam. Akhir sekali, pengintegrasian elemen
simbolisme adat dan institusi diraja dalam kurikulum pengajian tinggi wajar diperkasakan bagi
membina kesedaran sejarah serta jati diri kebangsaan yang berteraskan warisan budaya tempatan.
Melalui pendekatan ini, adat istiadat diraja bukan sahaja dapat dipelihara sebagai khazanah
sejarah, malah terus berfungsi sebagai mekanisme sosial dan budaya yang menyumbang kepada
kesinambungan peradaban Melayu.

